
Azərbaycan Respublikası Nazirlər Kabinetinin Qərarı
№ 353                                                                                                        Bakı şəhəri, 14 avqust 2018-ci il
“Azərbaycan Respublikası Kənd Təsərrüfatı Nazirliyinin 

kollegiyasının tərkibi haqqında” Azərbaycan Respublikası 
Nazirlər Kabinetinin 2015-ci il 5 oktyabr tarixli 317 nömrəli 
qərarında dəyişiklik edilməsi barədə

Azərbaycan Respublikası Prezidentinin 2005-ci il 20 aprel 
tarixli 226 nömrəli Fərmanı ilə təsdiq edilmiş “Azərbaycan Respub-
likasının Kənd Təsərrüfatı Nazirliyi haqqında Əsasnamə”nin 20-ci 
hissəsinə əsasən Azərbaycan Respublikasının Nazirlər Kabineti 
QƏRARA ALIR:

“Azərbaycan Respublikası Kənd Təsərrüfatı Nazirliyinin 
kollegiyasının tərkibi haqqında” Azərbaycan Respublikası Nazirlər 
Kabinetinin 2015-ci il 5 oktyabr tarixli 317 nömrəli qərarının 
(Azərbaycan Respublikasının Qanunvericilik Toplusu, 2015, № 10, 
maddə 1231; Azərbaycan Respublikası Nazirlər Kabinetinin 2018-ci 
il 23 iyul tarixli 323 nömrəli qərarı) 1-ci hissəsi aşağıdakı redaksiya-
da verilsin: 

“1. Azərbaycan Respublikası Kənd Təsərrüfatı Nazirliyinin 
kollegiya üzvlərinin sayı 15 (on beş) nəfərdən ibarət müəyyən-
ləşdirilsin və aşağıdakı tərkibdə təsdiq edilsin: 

Kollegiyanın sədri
Azərbaycan Respublikasının kənd təsərrüfatı naziri

Kollegiyanın üzvləri:
Azərbaycan Respublikası kənd təsərrüfatı nazirinin müavinləri

Naxçıvan Muxtar Respublikasının kənd təsərrüfatı naziri
Azərbaycan Respublikasının Kənd Təsərrüfatı Nazirliyi Apara-

tının rəhbəri
Azərbaycan Dövlət Aqrar Universitetinin rektoru
Azərbaycan Respublikasının Kənd Təsərrüfatı Nazirliyi yanında 

Dövlət Fitosanitar Xidmətinin rəisi 
Azərbaycan Respublikasının Kənd Təsərrüfatı Nazirliyi yanında 

Dövlət Baytarlıq Xidmətinin rəisi
Azərbaycan Respublikasının Kənd Təsərrüfatı Nazirliyi yanında 

Kənd Təsərrüfatı Layihələri və Kreditlərinin İdarə Edilməsi üzrə 
Dövlət Xidmətinin rəisi

Azərbaycan Respublikasının Kənd Təsərrüfatı Nazirliyi ya-
nında Bitki Sortlarının Qeydiyyatı və Toxum Nəzarəti üzrə Dövlət 
Xidmətinin rəisi

Azərbaycan Respublikasının Kənd Təsərrüfatı Nazirliyi yanında 
Baş Dövlət Texniki Nəzarət Xidmətinin rəisi

Azərbaycan Respublikası Kənd Təsərrüfatı Nazirliyinin Apara-
tının bitkiçiliyin təşkili və monitorinqi şöbəsinin müdiri

Azərbaycan Respublikası Kənd Təsərrüfatı Nazirliyinin Apara-
tının heyvandarlığın təşkili və identifikasiyası şöbəsinin müdiri

Azərbaycan Respublikası Kənd Təsərrüfatı Nazirliyinin Apara-
tının hüquq şöbəsinin müdiri”.

Novruz MƏMMƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 354                                                                                                                  Bakı şəhəri, 14 avqust 2018-ci il

Azərbaycan  Respublikası  Nazirlər Kabinetinin 
“Azərbaycan Aqrar-Elm Mərkəzinin və onun tabeliyindəki  
elmi-tədqiqat institutlarının  strukturunun  təkmilləşdirilməsi 
haqqında” 2015-ci  il 17 aprel tarixli 109 nömrəli və 
“Azərbaycan Respublikası Kənd Təsərrüfatı Nazirliyinin struk-
turuna daxil olmayan tabeliyindəki qurumların Siyahısı”nın 
təsdiq edilməsi haqqında” 2015-ci  il 17 aprel tarixli 112 nömrəli 
qərarlarında dəyişikliklər edilməsi barədə

“Aqrar sahədə idarəetmənin təkmilləşdirilməsi və institusi-
onal islahatların sürətləndirilməsi ilə bağlı tədbirlər haqqında” 
Azərbaycan Respublikası Prezidentinin 2014-cü il 16 aprel tarixli 
152 nömrəli Fərmanının 2.8-ci bəndinə və 6.1.2-ci yarımbəndinə 
əsasən Azərbaycan Respublikasının Nazirlər Kabineti QƏRARA 
ALIR:

1. “Azərbaycan Aqrar-Elm Mərkəzinin və onun tabeliyindəki 
elmi-tədqiqat institutlarının strukturunun təkmilləşdirilməsi 
haqqında” Azərbaycan Respublikası Nazirlər Kabinetinin 2015-

ci il 17 aprel tarixli 109 nömrəli qərarının (Azərbaycan Res-
publikasının Qanunvericilik Toplusu, 2015, № 4, maddə 476) 
1-ci, 12-19-cu hissələrində “Aqrar Elm və İnformasiya Məsləhət 
Mərkəzi” sözləri “Aqrar Elm və İnnovasiya Mərkəzi” sözləri ilə 
əvəz edilsin.

2. Azərbaycan Respublikası Nazirlər Kabinetinin 2015-ci il 
17 aprel tarixli 112 nömrəli qərarı (Azərbaycan Respublikasının 
Qanunvericilik Toplusu, 2015, № 4, maddə 479, № 12, maddə 
1572; 2016, № 6, maddə 1224, № 9, maddə 1569, № 11, maddə 
1957; 2017, № 7, maddə 1496; 2018, № 4, maddə 828) ilə təsdiq 
edilmiş “Azərbaycan Respublikası Kənd Təsərrüfatı Nazirliyinin 
strukturuna daxil olmayan tabeliyindəki qurumların Siyahısı”nın “I. 
Büdcədən maliyyələşdirilən qurumlar” bölməsinin 15-ci, 24-31-ci 
hissələrində “Aqrar Elm və İnformasiya Məsləhət Mərkəzi” sözləri 
“Aqrar Elm və İnnovasiya Mərkəzi” sözləri ilə əvəz edilsin.

Novruz MƏMMƏDOV 
Azərbaycan Respublikasının Baş naziri

“Xudat” sərhəd dəstəsinin “Yuxarı Tahircal” 
sərhəd zastavası kompleksi istifadəyə verilib

�� Müasir müstəqil Azərbaycan dövlətinin memarı və qurucusu, ulu 
öndər Heydər Əliyevin müəyyənləşdirdiyi milli sərhəd siyasətinin Azərbaycan 
Respublikasının Prezidenti, Silahlı Qüvvələrin Ali Baş Komandanı İlham 
Əliyev tərəfindən uğurla həyata keçirilməsi ölkəmizin sərhəd mühafizəsinin 
müasir tələblər səviyyəsinə qaldırılmasına əlverişli zəmin yaradıb, dövlət 
sərhədlərinin toxunulmazlığının təminatı istiqamətində davamlı dinamik 
inkişafa nail olunub. Dövlət sərhədinin mühafizəsi infrastrukturunun 
təkmilləşdirilməsi, yeni hərbi hissələrin yaradılması, ən müasir texnika və 
avadanlığın sərhəd xidmətində tətbiqi, şəxsi heyətin döyüş vərdişlərinin və 
peşəkarlığının daha da yüksəldilməsi istiqamətində ardıcıl tədbirlər uğurla 
həyata keçirilir.

Dövlət Sərhəd Xidmətinin (DSX) 
mətbuat mərkəzindən bildiriblər ki, 
dövlət sərhədinin mürəkkəb relyefə 
malik ərazilərində xidmətin keyfiyyətinin 
yüksəldilməsi, hərbi qulluqçuların sosial-
məişət şəraitinin yaxşılaşdırılması məqsədilə 
“Xudat” sərhəd dəstəsinin qısa müddətdə 
yüksək keyfiyyətlə yeni inşa edilmiş “Yuxarı 
Tahircal” sərhəd zastavası kompleksi avqus-
tun 14-də xidməti istifadəyə verilib.

Bu münasibətlə təşkil olunmuş təntənəli 
mərasimdə şəxsi heyəti təbrik edən Dövlət 
Sərhəd Xidmətinin rəisi, general-polkovnik 
Elçin Quliyev Azərbaycan Respublikası-

nın Prezidenti, Silahlı Qüvvələrin Ali Baş 
Komandanı İlham Əliyevin Azərbaycan 
Sərhəd Mühafizəsinə göstərdiyi ali diqqət və 
qayğı sayəsində DSX-nin bütün hərbi hissə 
və bölmələrində şəxsi heyət üçün yüksək 
xidmət və məişət şəraitinin yaradılmasını 
qeyd edib, yeni istifadəyə verilən sərhəd 
zastavasının bu ali münasibətin növbəti 
təzahürü olduğunu vurğulayıb. Bildirilib 
ki, 1992-ci il iyunun 16-da əsası qoyulmuş 
və yaradılarkən heç bir sərhəd infrastruk-
turuna malik olmayan “Xudat” sərhəd 
dəstəsi ötən dövr ərzində şərəfli inkişaf 
yolu keçərək Dövlət Sərhəd Xidmətinin 
qabaqcıl hərbi hissələrindən birinə çevrilib, 
respublikamızın şimal sərhədlərinin etibarlı 
mühafizəsinin təşkilində yüksək nailiyyətlər 
əldə edib.

Azərbaycan Respublikasının Preziden-
ti, Silahlı Qüvvələrin Ali Baş Komandanı 
İlham Əliyevin “Xudat” sərhəd dəstəsinə 

4 dəfə səfər etməsinin şəxsi heyətdə böyük 
ruh yüksəkliyi yaratması, hər bir sərhədçiyə 
qürur və şərəfli anlar yaşatması xüsu-
si vurğulanıb. Ötən əsrin 90-cı illərinin 
əvvəllərində heç bir sərhəd infrastruk-
turu olmayan ərazidə xidmətə başlayan 
sərhədçilərə Qusar rayon sakinlərinin 

ciddi kömək göstərdiklərini xatırlayan 
general-polkovnik Elçin Quliyev sərhəd 
mühafizəsinin təşkilinə verilən böyük 
dəstəyə görə yerli sakinlərə minnətdarlığını 
bildirib.

Qusar Rayon İcra Hakimiyyətinin 
başçısı Şair Alxasov sərhədçiləri təbrik edib, 
onlara xidməti fəaliyyətlərində uğurlar arzu-
layıb. Ş.Alxasov Qusar əhalisinin hər zaman 
Azərbaycan dövlətçiliyinə xidmət etdiyini 
bildirib, yerli sakinlərin problemlərinin 
həllinə sərhədçilərin daim dəstək verməsinə 
görə minnətdarlığını ifadə edib.

Sonra xidməti fəaliyyətlərində yüksək 
nəticələr göstərmiş hərbi qulluqçulara dövlət 
təltifləri təqdim olunub.

Daha sonra general-polkovnik Elçin 
Quliyev qonaqlarla birlikdə sərhəd zastavası 
kompleksində yaradılmış şəraitlə tanış olub. 

Müasir tələblərə cavab verən sərhəd 
zastavasında şəxsi heyət üçün lazımi məişət 
şəraiti olan yataqxana, yeməkxana, istirahət 
və xüsusi təyinatlı otaqlar, təlim şəhərciyi, 
anbarlar, mərkəzləşdirilmiş istilik və işıq-
landırma sistemləri, hamam-camaşırxana, 
idman şəhərciyi, zabit və gizir ailələri üçün 
tikilən, mebel və avadanlıqla təmin edilmiş 

mənzillər və digər tikililər sərhədçilərin 
istifadəsinə verilib.

Tədbirin sonunda Dövlət Sərhəd 
Xidmətinin rəisi, general-polkovnik Elçin 
Quliyev və qonaqlar şəxsi heyətlə birlikdə 
nahar ediblər.

AZƏRTAC

“Con Batçelor Şou”: 
Tərtər rayonundan reportaj
�� Amerika Birləşmiş Ştatlarının geniş 

dinləyici auditoriyasına malik olan “Con Batçelor 
Şou” radioverilişinin aparıcısı Con Batçelor 
Azərbaycana səfəri çərçivəsində Tərtər rayonunun 
Qapanlı kəndindən reportaj hazırlayıb. 

Məşhur amerikalı apa-
rıcını cəbhə xəttinə yaxın 
rayona səfər zamanı Tərtər 
Rayon İcra Hakimiyyətinin 
başçısı Müstəqim Məmmədov 
və Azərbaycan Silahlı 
Qüvvələrinin generalı Hikmət 
Həsənov müşayiət ediblər. 

Reportajın əvvəlində 
Con Batçelor deyib ki, o, 
Ermənistan-Azərbaycan Dağlıq 
Qarabağ münaqişəsi barədə 
ətraflı məlumata malik deyil və 
təmas xəttində baş verənləri, 
burada yaşayan insanlara dəyən 
zərəri görmək onda böyük nara-
hatlıq doğurub. 

Tərtər Rayon İcra 
Hakimiyyətinin başçısı 
Müstəqim Məmmədov Qapanlı 
kəndinin təmas xəttinə ən yaxın 
yer olduğunu deyib. “Hazırda 
dayandığımız yerdən düşmən 
səngərinədək təxminən 200-
250 metr məsafə var. Lakin 
buna baxmayaraq, yolboyu 
gördünüz ki, kənddə demək 
olar boş torpaq yoxdur, burada 
yaşayan insanlar əkib-becərirlər. 
Tərtər kənd təsərrüfatı rayo-
nudur və burada bütün əhali 
kənd təsərrüfatı məhsulları 
yetişdirməklə gündəlik 
tələbatlarını təmin edirlər”, – 
deyə M.Məmmədov əlavə edib. 

Con Batçelor 2016-cı ilin 
Aprel döyüşlərinə toxunaraq bu 

ərazinin cəbhə xəttinə çox yaxın 
olduğu üçün o cür hadisələrin 
hər an yenidən yaşana biləcəyini 
düşünməyin narahatlıq doğurdu-
ğunu deyib.

General Hikmət Həsənov 
cəbhə xəttindəki vəziyyətlə 
bağlı məlumat verərək bildirib 
ki, əsas tapşırığımız cəbhəboyu 
müdafiənin dayanıqlılığını, 
həmçinin təmas xəttinə ya-
xın yerləşən yaşayış yerlərini 
düşmən hücumlarından qoru-
maq, düşmənin istənilən təxribat 
və təhdidinin qarşısını almaqdır. 
General Ermənistan-Azərbaycan 
münaqişəsinin dondurulmuş 
münaqişə olmadığını qeyd 
edib. Bildirib ki, erməni silahlı 
qüvvələri tez-tez atəşkəsi pozur 
və müharibə istənilən zaman 
yenidən alovlana bilər. “Lakin 
bu gün Azərbaycan Ordusu 
düşmənin istənilən təhdidinin 
və hücumunun qarşısını almaq 
iqtidarındadır”, – deyə Hikmət 
Həsənov vurğulayıb.

Müstəqim Məmmədov 
rayonda kənd təsərrüfatının 
inkişafı sahəsində görülən 
işlərdən danışaraq deyib: 
“Əvvəla qeyd edim ki, biz 
əhaliyə suyu artezian quyuların-
dan verməyə məcburuq. Tərtərin 
31600 hektar ərazisi var. May 
ayının sonundan noyabr ayının 
ilk ongünlüyünə qədər erməni 

işğalçıları suyu tamamilə 
kəsir. Biz torpaqlarımızı ancaq 
artezianlar vasitəsilə suvara 
bilirik və bu da əhalimizin ye-
tişdirdiyi məhsulların hamısını 
suvarmağa çatmır. Əgər bizim 
Tərtər çayından suyumuz gəlsə, 
məhsuldarlığımız indikindən 
daha yaxşı olar və bu da kənd 
zəhmətkeşlərinin firavanlığının 
daha yaxşı olmasına şərait yara-
dar. Lakin siz özünüz də bayaq 
gördünüz ki, Tərtər çayında bir 
qram da su yoxdur”. 

M.Məmmədov, 
həmçinin 2016-cı ilin Aprel 
döyüşlərindən danışıb. Bildi-
rib ki, bu döyüşlərdən dərhal 
sonra Azərbaycan Prezidenti 
İlham Əliyev və birinci xanım 
Mehriban Əliyeva buraya 
gəldilər. Dövlətimizin başçı-
sı dağıdılmış 256 evin bərpa 
olunması tapşırığını verdi və 
onlar hamısı yenidən tikildi. İki 
məktəb binası da dağılmışdı, 
onlar da yenidən tikildi və bərpa 
olundu. Lakin əsas narahatlığı-
mız ondan ibarətdir ki, mülki 

şəxslər hər gün ermənilərin 
hücumuna məruz qalırlar. 
Gündəlik təsərrüfatda işlədikləri 
zaman erməni silahlı qüvvələri 
onlara atəş açır. Yəni, bizim 
əsas narahatlığımız ondadır 
ki, burada mülki əhali hücuma 
məruz qalır. Lakin əgər Aprel 
hadisələri bir daha təkrarlansa, 
insanlar öz torpaqlarını qorumaq 
üçün silaha sarılıb döyüşməyə 
hazırdırlar. Bu gün bütün 
Tərtər əhalisi, ümumiyyətlə, 
bütün Azərbaycan xalqı bilir ki, 
Azərbaycanın işi haqq işidir. 
İşğal olunmuş torpaqlar bizim 
dədə-baba torpaqlarımızdır və 
biz bu torpaqları geri qaytarma-
ğa həmişə hazır olmalıyıq.

Qeyd edək ki, ABŞ-ın 
məşhur və geniş auditoriya-
ya malik olan “Con Batçelor 
Şou” radioverilişinin aparıcısı 
Con Batçelor iyulun 29-dan 
avqustun 4-dək Azərbaycanda 
səfərdə olub və silsilə verilişlər 
hazırlayıb.

AZƏRTAC

“Əl Fəcr” qəzeti: Qəbələ Beynəlxalq 
Musiqi Festivalının yüksək səviyyədə 

təşkili Heydər Əliyev Fondunun prezidenti 
Mehriban Əliyevanın xidmətidir

�� Birləşmiş Ərəb 
Əmirliklərində ərəb dilində nəşr 
olunan və böyük oxucu kütləsinə 
malik “Əl Fəcr” qəzetində 
Qəbələdə keçirilmiş beynəlxalq 
musiqi festivalı barədə geniş 
məqalə dərc olunub. 

İyulun 30-dan avqustun 7-dək keçiril-
miş beynəlxalq musiqi festivalında iştirak 
etmiş qəzetin baş redaktoru Şərif əl Bəsilin 
müəllifliyi ilə dərc olunan məqalədə hər 
il dünyanın və Azərbaycanın nüfuzlu 
musiqiçilərinin iştirakı ilə təşkil olunan 
beynəlxalq musiqi festivalı və ona ev sa-
hibliyi edən füsunkar Qəbələ barədə ətraflı 
söhbət açılır. Qeyd edilir ki, festivalın 
konsertlərindən biri Azərbaycanın dünya-
ca məşhur bəstəkarı Qara Qarayevin 100 
illik yubileyinə həsr olunub. Festivalda 
Azərbaycanın dahi bəstəkarının, həmçinin 
digər tanınmış musiqiçilərin əsərlərindən, 
Azərbaycan xalq musiqi janrı olan mu-
ğamın incilərindən heyranlığını bölüşən 
müəllif bu möhtəşəm festivalın artıq on 
ildir ənənəvi olaraq Qəbələdə keçirildiyini 
bildirir. 

Yazıda tədbirə ev sahibliyi edən 
Qəbələnin füsunkar təbiətini təsvir 
edən Şərif əl Bəsil bu ecazkar təbiət 
möcüzəsinin əbəs yerə Birləşmiş Ərəb 
Əmirliklərindən olan turistlərin ən sevilən 
istiqamətlərindən birinə çevrilmədiyini 
vurğulayır. 

 Müəllif yazıda bu möhtəşəm mu-
siqi festivalının təşkilində, həmçinin 
Azərbaycan mədəniyyətinin və 

incəsənətinin dünyaya tanıdılması 
istiqamətində Heydər Əliyev Fondunun və 
fondun prezidenti Mehriban Əliyevanın 
fəaliyyətini xüsusi qeyd edir. 

Baş redaktor, eyni zamanda, 
Azərbaycan Respublikasının Birinci 
vitse-prezidenti, Heydər Əliyev Fondunun 
prezidenti, UNESCO-nun və ISESCO-nun 
xoşməramlı səfiri Mehriban Əliyevanın 
böyük humanizm, qayğı və vətənpərvərlik 
tərənnüm edən xidmətlərindən bəhs edir. 
Müəllif qeyd edir ki, X Qəbələ Beynəlxalq 
Musiqi Festivalının təntənəli açılış 
mərasimində Heydər Əliyev Fondunun 
prezidenti Mehriban Əliyevanın festival 
iştirakçılarına təbrik məktubu oxunub. 

Məqalədə bildirilir ki, Azərbaycan 

mədəniyyətinin və incəsənətinin dünyada 
tanıdılmasında əvəzsiz xidmətləri olan 
Mehriban Əliyeva Azərbaycan muğamının, 
tolerantlıq dəyərlərinin dünya miqyasında 
tanıdılması, mədəniyyətlərarası dialoqun 
qurulması və təşviq edilməsi istiqamətində 
mühüm işlər görür. Həmçinin yazıda Bi-
rinci vitse-prezident Mehriban Əliyevanın 
Azərbaycanda təhsilin və mədəniyyətin 
inkişafı sahəsində gördüyü işlərdən, 
xeyriyyəçilik fəaliyyətindən bəhs olunur. 

Məqalədə baş redaktor X Qəbələ 
Beynəlxalq Musiqi Festivalının iştirakçıla-
rının tədbirlə bağlı fikirlərini də oxuculara 
təqdim edir. 

Asya HACIZADƏ, 
AZƏRTAC-ın xüsusi müxbiri

Əbu-Dabi

Xəzəryanı ölkələrin dövlət başçılarının V Zirvə 
toplantısı Almaniya mətbuatında işıqlandırılıb

�� Almaniyanın “Spiegel”, “Die Zeit”, “Deutsche Welle”, 
“ZDF”, “DLF” və s. nüfuzlu KİV-lərində Xəzəryanı ölkələrin dövlət 
başçılarının Qazaxıstanın Aktau şəhərində keçirilmiş V Zirvə toplantısı 
ilə bağlı məqalələr dərc edilib. 

Məqalələrdə dünyada ən böyük daxili 
su hövzəsi hesab edilən Xəzər dənizinin 
sahilində yerləşən beş dövlətin uzun sürən 
danışıqlardan sonra Xəzərin hüquqi statu-
su barədə razılığa gələrək Konvensiya im-
zaladığı bildirilib. Qəbul edilmiş Konven-
siyaya əsasən 15 millik zona Xəzəryanı 
dövlətlərin ərazi suları hesab edilib. Əlavə 

olaraq 10 millik zonada sərbəst balıqçı-
lıq fəaliyyəti ilə məşğul olmaq hüququ 
rəsmiləşdirilib və digər dövlətlərin hərbi 
gəmilərinin Xəzər dənizinə buraxılma-
masına dair razılıq əldə olunub. Yazılar-
da Xəzəryanı dövlətlərin ayrı-ayrılıqda 
Xəzərin bölgüsü məsələsində sərgilədiyi 
mövqe və maraqlar nəzərdən keçirilib.

Həmçinin Türkmənistanın öz qazını 
Azərbaycan ərazisindən keçməklə Avropa 
bazarına çıxarmaqda maraqlı olduğu 
vurğulanıb. 

Məqalələrdə Rusiya Prezidenti Vladi-
mir Putinin çıxışında Xəzəryanı dövlətləri 
nəqliyyat, turizm və narkotik vasitələrin 
qaçaqmalçılığı ilə mübarizə sahələrində 
qarşılıqlı əməkdaşlığa çağırışı da qeyd 
olunub. 

Vüqar SEYİDOV, 
AZƏRTAC-ın xüsusi müxbiri

Berlin


